Коми Республикалы чери кыян правилӧясыс матысса кадӧ вермасны вежсьыны республикаса олысьяслысь интересъяс тӧд вылӧ босьтӧмӧн

Коми Республикаса Юралысь Вячеслав Гайзер сёрнитіс Россияса видз-му овмӧс министр Николай Фёдоровкӧд сы йылысь, мый Войвывса чери овмӧсса бассейнлӧн чери кыян правилӧясӧ колӧ  пыртны вежсьӧмъяс. Матысса кадӧ специалистъяслӧн видзӧдлас серти вермасны примитны документын «лӧсявтӧм» пунктъяс стӧчмӧдӧм йылысь решение.

Мытшӧдыс сыын, мый оз позь кыйны некутшӧм чери сэтысь, кӧні мунӧ да кульмӧ сьӧмга. Татшӧмтор пыртӧма Войвывса чери овмӧс бассейнын чери кыян правилӧяссӧ. Татчӧ инмӧны дінмуса став ва туйяслӧн 75%. Сэк жӧ Коми Республикаын тайӧ юяс пӧлӧн сулалӧ уна олан пункт, кӧні олысьяслы чери кыйӧмыс лоӧ нэмӧвӧйся уджӧн. Таысь кындзи, республикаса олысьяс вӧзйӧны бырӧдны кутӧдсӧ тывъясӧн любительскӧй чери кыйӧм да аслыныс чери кыйӧм вылӧ.
Артмӧм лоӧмтор йылысь юӧрсӧ Коми Республикаса Юралысь Вячеслав Гайзер ыстіс Россия Федерациялӧн Веськӧдлан котырса Веськӧдлысь Дмитрий Медведевлы, а сідзжӧ вӧзйис Россияса видз-му овмӧс министрлы выль пӧв видлавны чери кыян правилӧяслысь торъя пунктъяс, кутшӧмъясӧс вӧлі примитӧма Коми Республикаса олысьяслысь видзӧдласъяссӧ тӧд вылӧ босьттӧг.
«Аддзысьлігӧн Николай Васильевич [Фёдоров — Россия Федерацияса видз-му овмӧс министр] тшӧктіс аслас службаяслы кыдзи позьӧ ӧдйӧджык видлавны тайӧ юалӧмсӧ. Ӧдйӧ решитны колӧ медводз сы вӧсна, мый миян республикаын чери кыян кадӧдзыс колис ӧти тӧлысь. Ми вӧзйим некымын вариант тайӧ мытшӧдсӧ решитӧм могысь, мый серти матысса кадӧ чери кыян правилӧяслысь торъя пунктъяссӧ стӧчмӧдасны миян республикаса олысьяслысь интересъяссӧ тӧд вылӧ босьтӧмӧн», - пасйис Вячеслав Гайзер.
